Интеграль укыту технологиясе

(«Физика дәресләрендә интеграль укыту технологиясен куллану» темасына мастер-класс)
Разилә КАМАЛИЕВА,
Зәй районы Сармашбаш төп мәктәбенең I квалификация категорияле физика укытучысы
Яңа социаль-икътисади үсеш шартларында укыту-тәрбия процессын камилләштерү – педагоглар алдында торган иң мөһим бурычларның берсе. Теоретик эзләнүләрдә һәм тормышта бу юнәлештә уңышлы гына эшләр башкарыла.
Интеграль укыту технологиясенә мөрәҗәгать итү урта мәктәптә эшләү дәверендә туган кайбер объектив сәбәпләр аркасында барлыкка килде.
Табигать фәннәре-математика циклындагы предметларның катлаулы булуы сәбәпле укучыларның әлеге фәннәр белән көннән-көн азрак кызыксынуы – иң җитди проблемаларның берсе. Шулай ук гомуми белем мәктәпләре өчен программалар һәм дәреслекләрнең җитәрлек дәрәҗәдә уйланып төзелмәве канәгатьсезлек тудыра. Физика укытуның үзенчәлеге, хәзерге заман күзлегеннән караганда, комплекслы якын килүне таләп итә. 
Интеграль укыту процессында чишелә ала торган проблеманың тагын берсе – физика, математика, информатика, биология, химия һ.б. фәннәрдә  төшенчәләр формалаштыру этапларының  ярашмавы, ераклаштырылуы.

Тәҗрибә шуны күрсәтә: еш кына бер үк төшенчә төрле фәндә төрлечә бирелә. Фәнни терминнарның мондый күп мәгънәлелеге укыту материалын үзләштерүне кыенлаштыра. Программаларның килешеп төзелмәве, бердәмлек булмау аркасында бер үк тема төрле фәннәрдә төрле вакытта өйрәнелә. 

Бу каршылыклар укытуда интеграль технологияләр куллану юлы белән җиңел хәл ителә. 
Интеграль дәреснең тагын бер әһәмиятле ягы: ул вакытны экономияләргә дә мөмкинлек бирә.
Шулай ук тагын шуны билгеләп үтәргә кирәк: интеграль укыту җәмгыятьтә объектив рәвештә бара торган фәнни белемнәрне интеграцияләүне яктыртуга юнәлдерелгән. Фәнара бәйләнешне яктыртмау яки аларны өстән-өстән генә күрсәтү заман мәктәбенең зур җитешсезлеге булыр иде.
Мәгълүмат үсеше чорында укытучы еш кына фәнара бәйләнеш белән туган сорауларга төгәл җавап эзләгәндә авырыксынып кала. Укытуны интегральләштерү фәнара бәйләнешләрне һәм табигый тикшеренүләр методын тагын да нәтиҗәлерәк күрсәтергә мөмкинлек бирә, интенсив аралашу атмосферасы тудыра, уку һәм үсү процессын якынайта, дөньяның бердәм картинасын булдыруга ярдәм итә. 
Интегральләштерү дигәндә без фәннәрнең якынаюын һәм бәйләнешен аңлыйбыз. Интегральләштерүнең төп максаты – укучыда әйләнә-тирә дөнья турында бербөтен караш булдыру. Укыту процессын интегральләштергәндә укыту-тәрбия өлкәсендәге сораулар сыйфатлы чишелеш таба:
 • предмет эчендәге бәйләнешләрне предметара бәйләнешләргә күчерү эшчәнлек чарасын бер объекттан икенчесенә күчерергә булыша. Ә бу үз чиратында укуны җиңеләйтә, бербөтен дөнья турында караш формалаштыра; 
• проблемалы шартларның артуы укучының уйлау сәләтен арттыра, уку материалын үзләштерүнең яңа юлларын эзләргә этәрә;
• интегральләштерү укучыда эшчәнлекнең һәр этабын аңлап кабул итәргә ярдәм итә, дәрескә куелган өч максатны тормышка ашыруны җиңеләйтә;
• интегральләштерү дәреснең мәгълүматлылыгын арттыра, төрле предметларны өйрәнгәндә билгеле бер күзәтүләрне тирәнәйтүче һәм ышандыручы яңа факторларны ачарга ярдәм итә;
• интегральләштерү укучыларның танып белү эшчәнлеген активлаштыра, киеренкелекне, ялыктыруны булдырмауны хәл итә;  

 • интегральләштерү укучыларның иҗади уйлау сәләтен үстерә, алган белемнәрне реаль шартларда кулланырга булыша.

	Интеграль укыту технологиясе

Технологиянең максатчан юнәлеше:

• шәхеснең гомуми үсеш югарылыгы;

• бөтен яклы гармоник үсеш өчен нигез булдыру;

• фәнни танып белү логикасын үзләштерү.

Технологиянең максаты:
• балага белем алу шатлыгы бирү;

• баланың белемгә омтылышын үстерү;

• дәрестә иҗади эшләвенә ирешү;
• фәнгә кызыксыну тәрбияләү.


	Концептуаль нигезләре: 
• укучы дөньяны һәм анда бара торган процессларны комплекслы кабул итә;
• алдан алынган белемнәрне классификацияләү һәм гомумиләштерү бара;

• эшчәнлек юнәлешен мөстәкыйль сайлаучы укучы – белем алуның актив субъекты;

• карашлар каршылыгы һәм төрле фәннәр терминологиясендәге аерма бетерелә. 
Белем алуның нәтиҗәлелеген арттыру шартлары:
1. Укыту материалын проблемалаштыру.

2. Укытуны тормыш белән бәйләү.

3. Укучының танып белү активлыгын үстерү.

4. Алдан алынган белемнәр рефлексиясенә нигезләнеп, үз-үзеңне бәяләү.


Укытучы. Бу технологияне физика дәресендә генә түгел, ә барлык фән укытучылары да куллана ала.

Мастер-классның бурычлары:
• укытучыларның һөнәри үсеше өчен алшартлар тудыру;
• интеграль укыту технологияләре нигезендә тыңлаучыларны мотивацияләү (нигезләү, дәлилләү);
• шушы технологиядә файдаланган ысулларны, алымнарны үзләштерү.
Мастер-классның этаплары:
1.
Интегральләштерү технологиясенең педагогик концепцияләрен тәкъдим итү. 

2.
Шушы технология нигездә дәресне модельләштерү.

3.
Дәресне имитацияләү.

4.
Рефлексия (эшчәнлек нәтиҗәләре буенча фикер алышу).
	Бирелгән технологиягә нигезләнеп төзелгән дәрес моделе:
• аерым позициядән чыгып, теманы билгеләү;
• темага кызыксыну уяту;
• бирелгән темага укучыларның белемнәрен актуальләштерү;
• мәгълүмат чыганакларын сайлау;
• теманың үсеш юлларын һәм юнәлешен билгеләү;
• белемнәр үстерелешен тәэмин итү;  
• теория белән үзтәҗрибә арасындагы бәйләнешне билгеләү;
• уңай хисле җирлек тудыру.


Әлеге дәрес моделенә таянып, мин бу технологияне VIII сыйныфта «Ягулык – кешелек өчен иң мөһим энергия чыганагы» дигән темага багышланган дәрес мисалында күрсәтәргә телим.

Укытучы. Мин – физика укытучысы, ә сез – география, химия, биология, икътисад, экология укытучылары. «Ягулык» темасы буенча сезнең предметта нинди сораулар очравын ачыклагыз. Төрле позицияләрдән чыгып, теманы билгелибез. Темага кызыксыну уяту өчен кеше тормышы белән бәйле проблемалы ситуация куярга мөмкин.
	Гадәти укучының гадәти иртәсе

Иртәнге аш: электр чәйнеген кабызды, газ плитәсендә йомырка кыздырды. Әти машинага бензин салды, мине мәктәпкә алып китте. Тәрәзәдән карыйм: өй морҗаларыннан төтен чыга, урамда әле фонарьлар яна. Мәктәптә җылы, батареяләр кайнар.


Укытучы. Калын хәрефләр белән билгеләнгән сүзләр һәм сүзтезмәләрне нинди төшенчә берләштерә?
Укучылар. Энергия. 

(Бу этапта тема буенча белемнәрне актуальләштерәбез.)
Укытучы. Кешегә энергия ни өчен кирәк?  
Укучылар. Җылыту, ризык әзерләү, яктылык, транспорт, сәнәгать һ.б. өчен.
Укытучы. Энергия кайдан алына? (Укучылар таблицага таянып аңлата.)
	Энергия

Электр тогы                Ягулык                             Кояш

ГЭС 12% тирәсе

АЭС 9% тирәсе

ТЭС 80% тирәсе



Укытучы. Кешелек өчен төп энергия чыганагы булып нәрсә тора?
Укучылар. Ягулык.
Укытучы. Безнең бүгенге дәресебезнең темасы «Ягулык – кешелек өчен иң мөһим энергия чыганагы» дип атала. 

 Ә ягулык нәрсә соң ул?
Укучылар. Ягулык ул – яну вакытында зур микъдарда җылылык аерылып чыга торган матдә.  
Укытучы. Сез ягулыкларның нинди төрләрен беләсез? (Укучылар җавап бирә.)
	                             Ягулык төрләре

Каты                     Сыек                               Газ хәле

          Ташкүмер            Нефть                              Табигый газ

Торф                     Нефть продуктлары      Иярчен    газ
Сланец                 Керосин                           
Утын                     Спирт


Укытучы. Хәзер теманы алга таба өйрәнүне дәвам иттерү өчен безгә мәгълүмат чыганаклары сайларга кирәк.

Сез нинди мәгълүмат чыганаклары тәкъдим итә аласыз? (Укучылар җавабы тыңлана.)
Ике чыганак белән файдаланырбыз. Ике төркемгә бүленербез. Шартлы рәвештә аларның берсен – «Химиклар», икенчесен «Биологлар» дип исемләрбез. Һәр төркем үз планы белән эшләячәк, ә аннары алар безгә үз эшләре турында сөйләр. (Төркемнәр биремнәр ала: «Химиклар» – таблица, «Биологлар» текст белән эшли.)
	«Химиклар»
Ни өчен нәкъ менә бу матдәләр ягулык буларак кулланыла? Ягулык 
эчендә каян энергия була?
Кайбер төр ягулыкларның химик составын карыйк.

Ягулык төре

Углерод

Водород

Кислород

Азот

Утын

50%

6%

44%

0,1%

Торф

60%

5%

33,5%

1,5%

Соры күмер

70%

6%

23%

1%

Ташкүмер

80%

5%

13,5%

1,5%

Антрацит

95%

2%

2,5%

0,5%

Нефть
84%

13%

2%

1%

Табигый газ

80%

15%

3%

2%

 Барлык ягулыкларның да составына керүче кайсы матдә төп элемент булып тора? Ни өчен нәкъ менә бу элементлар ягулык сыйфатында кулланылуын химия күзлегеннән чыгып аңлаттыгыз?

Ягулык янганда кислород һәм углерод арасында бара торган реакциянең тигезләмәсен языгыз. С + О2 = СО2  + Q


	«Биологлар» төркеме
(Биология укытучысы фотосинтез турында сөйли.)
Барлык тере организмнар тукланалар. Азыкта яңа күзәнәкләр барлыкка килү һәм организмда бара торган процессларны энергия белән тәэмин итү өчен кирәкле химик матдәләр бар. Туклану – организмнарның матдәләр һәм энергия алу процессы. Күпчелек организмнар өчен энергия чыганагы булып Кояш тора. Кояш энергиясе Җиргә җылылык һәм яктылык хәлендә килә. Бары тик яшел үсемлекләр генә кояш энергиясен турыдан-туры файдалана. Үсемлекләр туфрактан һәм һавадан туклана. Яшел яфраклар һавадан туклану органнары булып тора. Үсемлек туклану өчен һава составында булган газлардан бары тик углекислый газны гына куллана. Яфракның хлоропластларында яшел пигмент хлорофил була. Ул Кояш энергиясен тоту сәләтенә ия. Үсемлек, бу энергияне файдаланып, гади неорганик матдәләрдән катлаулы органик матдәләр барлыкка китерә. Бу процесс – фотосинтез дип атала. Фотосинтез нәтиҗәсендә шикәр ясала, шикәрдән крахмал, клетчатка, аксымнар, майлар һәм үсемлекләргә кирәкле башка матдәләр барлыкка килә. Алар яңа күзәнәкләр һәм органоидлар төзү өчен китә, сулыш процессында тотыла яки орлыкларда, җимешләрдә «запас» буларак туплана. Фотосинтез процессының Җирдәге тереклек өчен әһәмияте искиткеч зур, чөнки бары тик яшел үсемлекләр, кояш энергиясен туплап, аны башка тере организмнар файдаланырлык итә. Бу вакытта бүленгән кислородны барлык тере организмнар сулау өчен файдалана



 


                 кояш энергиясе
                                                        фотосинтез    химик бәйләнеш     матдәләр җылылык 

                                                                                     реакциясе             алмашы  

Укытучы. Белгечләрнең  хәбәрләрен тыңлыйбыз.

(Алдагы биремнәрне башкару тема үсешенең юнәлешләрен билгели.)
	Кешелек ягулыкны нәтиҗәле куллансын өчен, ягулык нинди сыйфатларга ия булырга тиеш?
• Күп җылылык бүлеп чыгарырга тиеш.
• Ул күп булырга тиеш.
• Ул җиңел табылырга тиеш.
• Ул җиңел күчерелергә тиеш. 
• Ялкынлану температурасы түбән булырга тиеш.
• Экологик яктан чиста булырга тиеш.


Укытучы. Кайсы фәннәр әлеге өлкәне өйрәнә? (Физика, география, химия, биология.) Төрле юнәлешләр буйлап барырга мөмкин, ләкин мин, физика укытучысы буларак, түбәндәге сорауга җавап бирергә тәкъдим итәм: төрле ягулыклар энергия микъдары бирү ягыннан бер-берсеннән ничек аерыла? 


(Бу этап – белемнәрнең ялгануы. Укытучы хикәясе.)
	Төрле ягулыклар төрле микъдарда энергия бирә.
• 1 кг ягулык янганда аерылып чыккан җылылык микъдарын ягулыкның яну җылылыгы дип атыйлар.

• Аны q хәрфе белән тамгалыйлар.
• Аны Дж/кг дигән берәмлектә үлчиләр

Q = qm
	Кайбер төр ягулыкларның чагыштырма яну җылылыклары:
• коры утын – 10 МДж/кг;
• ташкүмер – 25 МДж/кг;
• табигый газ – 36 МДж/кг;
• нефть – 44 МДж/кг;
• бензин – 47 МДж/кг.



Теория белән үзтәҗрибә арасындагы бәйләнешне билгеләү.

Укытучы. Кеше, биологик җан иясе буларак, шулай ук энергия ала. Аның өчен ягулык булып нәрсә тора? Кеше организмында матдәләр алмашы функциясен тәэмин итүче энергия азыкта тупланган углеводлар, майлар һәм аксымнарның окислаштыручы химик рекциясе барышында барлыкка килә. Ризык кеше организмында ягулык ролен уйный. Төрле ягулыклар кебек үк, төрле ризык организмда төрлечә запас энергиясе туплый. 

Майлар – иң нәтиҗәле энергия чыганагы. Организмда 1 г май «янганда» 1 г бензин янгандагы кадәр энергия бүленеп чыга. 1 ккал = 4,2 кДж.    
	Кайбер азык продуктларының чагыштырма яну җылылыклары:
• арыш икмәге –8,884 МДж/кг;
• сөт – 2,796 МДж/кг;
• кишер –1,720 МДж/кг;
• кара карлыган – 2,470 МДж/кг;
• шоколад – 20 МДж/кг.


	70 кг авырлыктагы кешенең 1 сәгать буе төрле эшләр башкарганда тоткан энергиясе:
• савыт-саба юганда –0,59 МДж;
• дәрескә әзерләнгәндә – 0,38 – 0,4 МДж;
• күз йөртеп укыганда –0,38 МДж;
• тик утырганда –                   0,42 МДж;
• зарядка ясаганда –             1 – 1,4 МДж.    


Укытучы. Ә хәзер бу дәрестә сез күпме энергия сарыф итүегезне исәпләгез. Математикадан элементар белемнәрегезне кулланып, бу 20 минут дәрес вакытында югалткан энергиягезне каплау өчен сезгә күпме шоколад ашарга кирәген исәпли аласыз. 
 Сезнең энергия чыгымнары  (чама белән):
Кешенең массасы – 70 кг:

үзлегеңнән уку (0,38 МДж) + утыру (0,42 МДж) = 0,8 МДж – 1 сәгатькә 
1/3 сәгатьтә – 0,26 МДж   

Шоколад: 1 кг – 20 МДж      
Х кг – 0, 26 МДж                                                                         

Х = 0, 013 кг = 13 г 
	Дәрестә без шуны исбатладык:
Ягулык – кешелек өчен мөһим  булган энергия чыганагы!


	Үзегезнең энергия запасын тулыландырып торыгыз!

Ашыгыз тәмле булсын!


Интеграль дәрес технологиясен менә шулай тормышка ашырырга мөмкин.

